22 Julie 2007

Sewende Sondag in Koninkrykstyd

liturgiese voorstel

Fokusteks:


Amos 8:1-12
Ander tekste:


Psalm 52; Genesis 18:1-10a; Psalm 15;  Kolossense 1:15-28; Lukas 10:38-42
Inleiding



Die Verbondsgod is ‘n God wat reg en geregtigheid van sy volk verwag. Daarom, hoe meer die volk in sonde en ongeregtigheid volhard, hoe ryper raak hulle vir God se oordeel. Soos ‘n liefdevolle Vader sal Hy sy kinders tug sodat hulle ‘n lewe lei wat Hom welgeval. God is teen almal wat onreg pleeg en mense te na kom. Mense se sonde maak hulle vyande van God, maar Jesus Christus het versoening tussen God en mens gebring. Ons moet daarom naby Hom, ons Verlosser, leef en van Hom leer.

GOD VERSAMEL ONS VOOR HOM

Aanvangswoord

Geliefdes, in die gemeente van . . . (naam van gemeente), die Here, ons troue God, beloof wanneer ons Hom gehoorsaam en sy gebooie en voorskrifte nakom wat Hy ons gegee het, en wanneer ons met hart en siel terugkom na die Here ons God, sal Hy Hom weer oor ons verbly soos Hy Hom oor ons voorvaders verbly het en sal dit met ons goed gaan.

Kom ons rig ons op God

Lied 471 “Soek allereers”; NSG 38 “O diepte van die wysheid” of
Litanie

Voorganger:
Die gebod wat ek jou vandag beveel, is nie te moeilik vir jou nie. 

Gemeente:
Maak ons u wil bekend, Here, leer ons u paaie.

Voorganger:
Dit is nie buite julle bereik nie.

Gemeente:
Here laat u waarheid ons lei en onderrig ons daarin, 


want U is God, ons redder. 

Voorganger
In U stel ons elke dag ons verwagting. 


Dink aan die liefde en trou, Here, wat U van altyd af betoon het.

Gemeente:
Moet tog nie dink aan ons sondes en oortredinge nie.

Voorganger:
Dink aan ons in u trou, Here, omdat U goed is.

Seëngroet

Geliefdes, ek groet julle in die naam van die God wat sê: “Ek bring 'n verbond tot stand tussen My en jou en jou nageslag en al hulle geslagte. Dit is 'n blywende verbond: Ek sal jou God wees en ook die God van jou nageslag.”

Wet

God verwag van ons om Hom met ons lewe te dien en te eer. Die digter van Psalm 15 leer ons wat God van ons verwag.  

Lees Psalm 15.

Sang

Lied 232 “Diep o God, diep neergeboë”; NSG 60 “Diep o God, diep neergeboë”

Vryspraak

God het besluit om met sy volle wese in sy Seun, Jesus Christus, te woon en om deur Hom alles met Homself te versoen. Deur die bloed van sy Seun aan die kruis het Hy die vrede herstel, deur Hom het Hy alles op die aarde en in die hemel met Homself versoen. Ook julle was voorheen ver van God af en vyandiggesind teenoor Hom, soos blyk uit julle sondige lewenswyse. Maar nou het Hy ook julle met Homself versoen deurdat sy Seun as mens gesterwe het om julle heilig, sonder smet en onberispelik voor Hom te stel. Maar dan moet julle vas en sterk bly staan in die geloof en julle nie laat losruk van die hoop wat in julle gewek is deur die evangelie wat julle gehoor het nie.

Lofprysing

Lied 215 “Besing die lof van Jesus”; NSG 130 “Besing die lof van Jesus”

Lied 387:1, 4 “O Heer, uit bloed en wonde”; NSG 103 “O Heer, uit bloed en wonde”

Lied 417 “Jesus, ons eer U”; NSG 116 “Goddank, die Heer het opgestaan”

DIENS VAN DIE WOORD

Gebed by die opening van die Woord 

Lees Lukas 10:28-42.

Verduidelik aan die kinders dat dit maklik kan gebeur dat ‘n mens so bekommerd is oor die dinge van hierdie lewe, om alles reg en goed te doen, dat jy nie tyd afknyp om rustig by die Here te vertoef om na Hom te luister nie. Ons het nodig om stil te word en na die Here te luister.

Gee stilte vir minstens 3 minute.

Skriflesing

Amos 8:1-12

Die Here se Woord vir vandag (prediking)

Antwoord van die gemeente

Gemeente bevestig dat hulle God se aansprake op hul lewe sal eerbiedig deur hul geloof te bely in die volgende litanie.

Voorganger
Gemeente bely u sonde met berou?

Gemeente
Ons bely ons sonde met berou.

Voorganger
Draai u om na Jesus Christus?

Gemeente
Ons gee ons lewe aan Hom.

Voorganger
Het u saam met Hom gesterf?

Gemeente
Ons het saam met Hom gesterf.

Voorganger
Het u saam met Hom opgestaan?

Gemeente
Ons het saam met Hom opgestaan.  

Voorganger
Bely dan nou u geloof.

Gemeente
Ek glo in God, die Vader, wat alles geskep het.


Ek vertrou sy Seun, wat die mensdom kom verlos het.


Ek glo in die Heilige Gees wat my daagliks vernuwe en lei. Amen.
DIENS VAN DIE TAFEL

Indien u weekliks die nagmaal vier, gebruik die “Saam aan tafel”-formulier van 15 Julie ter wille van kontinuïteit.

Anders kan u na die nagmaaltafel gaan en die gemeente daaraan herinner dat die tekens van brood en wyn ons verseker dat God ons om Jesus ontwil heilig verklaar sodat ons as sy mense kan gaan leef ondanks ons verlede.

Sang

Lied  271 “Heilige Jesus, wat my lewe”; NSG 274 “ Heilige Jesus, wat my lewe”

UITSENDING

Dankoffer

Aankondigings

Voorbidding vir week se program en siekes

Sang

Lied 244 “Alles, alles is genade”; NSG 227 “Alles, alles is genade”

Seën

Die Here sal julle seën en julle oppas; die Here sal met deernis na julle kyk en baie goed vir julle wees; 

die Here sal julle gebede beantwoord en aan julle vrede gee.

Antwoord

Die gemeente sing  “Amen” (Lied 312-315; NSG 355/356). 

PREEKSTUDIE – AMOS 8:1-12 (4-12)

Die konteks is reeds in die vorige preekstudie aangedui (15 Julie 2007). ŉ Kort studie van Amos se historiese agtergrond en omstandighede word daarin aangebied.

Teks

Die teks van Amos 8:1-3 is reeds in die vorige preekstudie behandel omdat  8:1-3 teologies by die drie ander visioene in hoofstuk 7 aansluit. Ek stel voor dat, in plaas van Amos 8:1-12, hier eerder Amos 8:4-12 gekies word. In vers 4 word diegene wat onder die oordeel van God staan, meer spesifiek aangedui; as diegene “wat arm mense vertrap en die mense in nood in die land wil uitroei”, sê die nuwe Afrikaanse vertaling, terwyl die ou Afrikaanse vertaling praat van diegene wat “die behoeftige (sou ook kon vertaal ‘die weerlose’) vertrap en die ootmoediges van die land uitroei”. Volgens Smit sluit selfs die doodstafereel van 8:3 nog nie die moontlikheid van berou en bekering uit nie, want die vonnis oor Israel is wel uitgespreek, maar nog nie voltrek nie. Amos is steeds besig om te preek en preektyd is nog bekeringstyd.  

Vers 5 en 6 is ook van buitengewone belang: König wys daarop dat naas die onreg in die poort of hof (juridiese vlak), wat ons veral by 5:7 en 10 aantref, asook die ongeregtigheid waardeur kleinboere se grond ingepalm word (veral 5:11), gaan dit hier om die derde faset van beplande onreg in die sosiale lewe: bedrog op die mark. Smit behandel dit in sy studie van Amos 8:4-8 onder die tema “Naasteliefde op Markdag”. Die optrede teenoor die naaste is die maatstaf waaraan die oordeelsryp volk gemeet word. Die uitbuiters van vers 4 het besluit wie se naaste hulle wou wees en so die armes en die weerloses op die altaar van kapitalisme en selfverryking geoffer. Hierdie verdrukkers van die armes en weerloses het selfs met die godsdienstige feesdae ŉ sekere ongeduld gehad, want geloof was vir hulle ŉ vroom addendum, ŉ religieuse ontvlugting van die skuld teenoor die naaste wat onbetaald gebly het. Die nuwemaan (“the first day of the lunar month”) is gevier as godsdienstige feesdag. Dit is dikwels in antieke tye saam met die Sabbat groepeer as dag waarop, soos met die Sabbat, die daaglikse werksaamhede gestaak moes word. Maar besigheid is besigheid. Die sug na meer en meer en die siekte van inhaligheid is harde en honger meesters. (“What matters this keeping of holy days, this proper piety in the sight of God and man, if all the while they are straining toward the unholy days when their true dedication to greed fills the time?” – Mays.) Hierdie welgestelde handelaars het moontlik geglo godsdiens is godsdiens en besigheid is besigheid. Amos sê besigheid is ook God se besigheid. Die manier waarop besigheid gedoen word, moet ook aan die norm van die Woord getoets word. 

Die toneel wat Amos hier skilder, was relatief nuut in Israel. Vroeër was die volk oorwegend landelik; elkeen het sy eie grond gehad en elke gesin het relatief selfonderhoudend gefunksioneer. Finansiële aksies soos koop en verkoop, was skaars en Israel het aanvanklik waarskynlik nie gemunte geld geken nie. Die opkoms van die monargie het tot ŉ meer stedelike kultuur aanleiding gegee en die opkoms van handel en ŉ ekonomiese hoërklas. Soos al hoe meer kleinboere van hul grond af gedwing is, het ŉ minderbevoorregte klas ontstaan wat nie meer hulle eie grond gehad en in hulle eie behoeftes kon voorsien nie. Hulle was aan die mark en sy skommelinge uitgelewer. Hierdie stedelike handelaarsklas het die mark gemonopoliseer en produkte teen hoë pryse aan die grondlose kleinboere verkoop. Nie net het hierdie handelaarsklas produkte en grond of eiendom gekoop en verkoop nie, ook mense wat na God se beeld geskep is, is deur hulle soos voorwerpe verhandel; mense wat in God se oë bo enige prys verhewe is. Mense het in die mag van ander mense gekom; hulle het besluitnemings- en seggingsmag oor hul eie lewe verloor. Stuart wys ook daarop dat die rykes en magtiges se optrede teenoor die armes uiteindelik ook ŉ oortreding teenoor die Here self is: “It should be remembered that though Israel was ethnically Yahweh’s people, the poor were economically his special people.” Ons sien dit byvoorbeeld in Psalm 14:5 en 6 waar die versekering gegee word dat die hulpelose altyd die Here as toevlug sal hê.

Volgens vers 5 (OAV) het deel van die welgestelde handelaars se bedrog daarin gelê dat hulle die efa verklein en die sikkel vergroot het, en handel gedryf het met vals weegskale. Die efa, die maateenheid waarin koring afgemeet is (ekwivalent van ongeveer 40 liter), is in die handelstransaksies verklein. Die sikkel, daarenteen, is vergroot. Daar was in Amos se tyd nog nie gemunte geldstukke in omloop nie. Die betaalmiddele het bestaan uit stukkies goud of silwer wat deur die handelaar self geweeg is. Die sikkel was die standaardmaateenheid wat handelaars gebruik het (ongeveer 11.5 gram). By die kooptransaksie is die koper se silwerstukke op die skaal geplaas om met die sikkel te balanseer. Wanneer die sikkel dus deur die handelaar vergroot is, was ŉ groter hoeveelheid silwer nodig om dit te balanseer. Om alles te kroon, is daar met die weeginstrumente gepeuter, natuurlik tot voordeel van die handelaar. Vers 6 (OAV) sê die “afval van die koring” is ook aan die behoeftiges verkoop; dit was swak koring wat met sand en kaf gemeng is om die winsgrens so hoog moontlik te maak.

In vers 7 lê God by homself ŉ eed af, wat op ŉ ernstige saak dui. Omdat daar geen hoër gesag as God is nie, lê Hy ŉ eed by homself af. Dit beklemtoon die erns van die oortreding en oordeel. Natuurverskynsels is nou instrumente van oordeel in die Here se hande. In vers 8 word die beeld van ŉ aardbewing gebruik. Geen natuurramp of -verskynsel sou mense waarskynlik meer aan die mag van die Almagtige God uitgelewer laat voel en met vrees vervul het as ŉ aardbewing nie. Die vergelyking tussen die aardbewing en die eb en vloed van die Nyl is nie heeltemal duidelik nie, behalwe dat beide sonder die toedoen van mense voorkom; die mens kan dit nie keer of die oorsprong daarvan voorspel nie. Die Here sê (7) dat Hy nie een van Israel se werke sal vergeet nie (OAV). Die gedagte dat die Here nie sal vergeet nie, word dikwels as belofte gebruik, in die sin dat die Here vir sy volk sal sorg. Maar as dreigement beteken dit die teenoorgestelde. Die Here sal sorg, maar nou om sy heiligheid en eer. Daarom sal Hy sorg dat sy volk gestraf word vir hulle ongeregtigheid. 

In vers 9 lees ons van die dag (dag van die Here) waarop die son in die middag sal ondergaan en dit in die dag sal duister word. Die gedagte hier is dat God die natuurorde sal omkeer in antwoord op Israel se omkeer van God se bedoelde etiese wêreldorde. Figuurlik sê dit dat die son op die middag ondergaan vir elke volk wat in die middel van hul bestaan deur dood en ondergang afgemaai word.
Vers 11 en 12.  Ons sien reeds die beeld van fisieke hongersnood in Amos 4:6: “Ek het hongersnood in al julle stede laat kom, broodsgebrek in al julle dorpe, maar julle het julle nie tot My bekeer nie, sê die Here.” Israel sal egter nie net fisieke ontbering moet verduur nie; dit sal ook geestelike ontbering behels. Die Here se oordeel beteken ook sy stilte. Om sonder die Woord of die woorde van die Here te leef, beteken self ‘n stuk oordeel, want mense sonder die Woord is koersloos. Hierdie woorde van die Here verwys volgens Mays na “the oracle of a prophet which persons in need of help received when they inquired after or sought God through the prophet”. Die afwesigheid van profetiese woorde en visie is aanduiding daarvan dat God sy rug op die volk gedraai en hulle aan hulself en hul vyande oorgelaat het. Die hongersnood van die Here se woorde beteken die afwesigheid van God self by sy volk. Amos skilder volgens Mays die twee uitdrukkingsvorme van God se oordeel: “his absence and his action, both are equally terrible manifestations of his judgment.”

Preekvoorstel

Piet Naudé vertel die volgende verhaal wat perspektief op die teks van Amos 8 gee: “ŉ Houtkapper het in die woud geloop en die bome gevra om vir hom hout te voorsien om `n steel vir sy byl te maak. Die bome het die saak bespreek en die hout van die swak esdoringboompie aangebied. Die es was magteloos. Die houtkapper het hom afgekap en ŉ steel vir sy byl uit die hout gekerf. Toe begin die houtkapper dadelik die hoogmoedige boomreuse een vir een afkap. Die ou eikeboom het weemoedig gesug: ‘ons wou onsself spaar deur ons broertjie te offer, maar ons het ons eie ondergang bewerk toe ons versuim het om die swakste onder ons te beskerm.’ ” Die gesondheid van ŉ gemeente en ŉ samelewing word gemeet aan hoe ons die geringste onder ons behandel. By God weeg die geringste baie swaar, so swaar dat in sy koninkryk die sosiale orde van die aarde omgekeer word: Wie eerste was, sal laaste wees.

 Die skrywer van die Bybellenium wys op die gevaar van `n vals godsdiens waar ons die Here wil aanroep en dien op ons voorwaardes; waar ons dink ons roep die Here aan terwyl dit in werklikheid net ons beeld van Hom is. Ons maak maklik onsigbare beelde van God om ons te pas; ŉ god wat ons politieke sienings of finansiële aspirasies of etiese wanbalanse goedkeur of wat net soos `n tiran wil straf of sommer sonder voorbehoud vergewe (die evangelie van Bonhoeffer se goedkoop genade). Amos stel God aan ons voor as die Gans Andere, die Onverklaarbare wat te groot en onbegryplik is om in die klein hokkies van ons denke in te pas, maar tog ruimte gee vir elkeen wat opreg met Hom wil lewe.

Die teks van Amos 8:4-12 sou ook as preekteks kon dien rondom die tema van naasteliefde. Hier sou die verhaal van “die venster en die spieël” (verhaal 43 in Stories vir die Lewe-omnibus) benut kon word. Amos beklemtoon die gedagte dat elke mens wat ons ontmoet, ŉ toets vir ons verhouding met die Here is. Die vraag is nie in die eerste plek wie of wat die mens is met wie ons te doen kry nie. Die kernvraag is eerder wie ek in my verhouding met my naaste is. “Amos sees the people of Israel as a people redeemed by a God who by grace lifted them out of their poverty to be his own people. They had forgotten their roots as redeemed of God and were exploiting other human beings as if they were not recipients of God’s grace themselves” (Vangerud). As ek vergeet dat ek ŉ produk van die genade is, dat ek van Christus kom, is ek ook makliker geneig om ongenadig teenoor my medemens te wees. Dan gee Vangerud hierdie belangrike herinnering: “Our God is a God of compassion on the poor and needy. He stepped into this world becoming one of the poor and needy. We reflect his image in our attitudes and deeds toward the poor and needy.” Die sentrale vraag in Amos 8 is inderdaad: Wie is my naaste? Dit is die vraag wat Jesus so treffend in Lukas 10 omgedraai het na: Wie se naaste is ek? Die antwoord is dat ek vir elke mens ŉ naaste moet wees, vir elkeen wat my pad kruis. En om iemand se naaste te wees, sê Smit, beteken om God se middelmens te wees; die tussenganger wat God gebruik om by die ander een tuis te kom. En hierdie liefde teenoor die naaste mag nie voorwaardelik of kieskeurig wees nie. Sodra ek self wil besluit wie se naaste ek wil wees, is ek nie meer in God se diens nie. Smit wys ook op die belangrike gedagte dat ons ook ons naaste op ŉ beskaafde en vriendelike manier kan vertrap deur byvoorbeeld te sorg dat hy altyd uit jou gesigsveld is, behalwe as jy hom nodig het. Ons kan ons naaste fatsoenlik vertrap deur sy of haar belange altyd aan welsynsorganisasies of die staat (“Laat Mandela jou help”) oor te laat deur ons verantwoordelikheid teenoor hulle met ŉ geldelike bydrae af te handel of hulle motiewe te bevraagteken. 

Limburg maak die belangrike opmerking dat “religion has to do not only with the sabbath and the sanctuary, but also with the shops and the shekel”. Die profetiese woord van Amos verwerp die digotomie of die vals onderskeid tussen geloof en lewe. “Religion has to do with the whole of life, holy day and holy place, but also every day and every place.” Amos se profesie het ook sy hoorders aangespoor om hulle gesindheid teenoor besittings en rykdom krities te ondersoek. Dit laat ons onthou dat een van die vroeë kerk se sewe doodsondes dié van hebsug (“greed”) was. Net so herinner tekste soos 1 Timoteus 6:10 ons dat geldgierigheid die wortel van allerlei kwaad is; dit kan jou selfs van die geloof laat afdwaal. Vangerud wys baie akkuraat hoe hierdie inherente onvervuldheid, die soeke na meer en beter, so deel is van die moderne lewenshouding: “We have expensive tastes and a life-style that is continually outstripping our resources to underwrite them. We also want our gratifications now while they are obtainable. There seems to be too much lack of confidence in the future to postpone our rewards for a later time. Inflation may cut deeper into our resources. We have worked hard. We need our recreation, we have earned our rewards. We deserve the good life that has been promised us.” Iemand het eenmaal gesê as ons almal tevrede was met genoeg, almal genoeg sou hê.

König wys daarop dat Amos 8 ons ŉ besondere insig gee in die aktualiteit wat ons prediking behoort te kenmerk. Daar behoort met fyn onderskeiding teen verkeerdhede gepreek te word. Die kerk het die verantwoordelikheid om onder leiding van die Heilige Gees uit te maak wat op hierdie stadium die radikaalste afwykings van die wil van God is en met ŉ heilige fokus die klem daarop te lê. Amos 8 vra inderdaad ook die vraag waarmee ons in die kerk en gemeentes besig is: met dit wat op die periferie lê of met dit wat sentraal behoort te staan.

Soos by Amos 7 sou hier ook die saak van die profetiese roeping van die kerk en die gelowige aangeraak kon word. Van Leeuwen maak die opmerking dat Amos as profeet veel meer is as die bewaker van ou tradisies. Hy het ervaar dat hy persoonlik aangeraak, selfs deur die Here oorweldig is, om in die konkrete situasie van sy tyd teenoor Israel te profeteer. Profete is die vraende gewete van die Christelike geloofsgemeenskap. Hulle vra of dit wat altyd as reg en vir die waarheid aangesien is, wel reg en die waarheid is. Profete vra van hulself en van ander of jy maar kan kul of oneerlike dinge kan doen; by die skool of by die werk – solank jy net nie uitgevang word nie. As almal by die werk tyd of verlof steel, of valslik siekteverlof indien, doen ek dan ook maar daaraan mee? As profeet behoort ek ook te vra wanneer ek salarisverhoging kry, of my tuinier en huishulp nie op dieselfde voordeel geregtig is nie. Die Here het meer as ooit in Suid-Afrika profete nodig – in skole, die sakewêreld, huisgesinne – wat nie maar sal maak soos almal maak of dinge klakkeloos sal nadoen soos dit nog altyd gedoen is nie, maar hulle optrede sal meet aan die Here se wil. Die Here het vandag nog profete. Hulle dra nie meer klere van vel of kameelhaar nie, maar skoolklere, werksklere, huisklere en sportklere. Voster en Van Wyk wys daarop dat die kerk moet waak om nie net aandag te gee aan mikro-etiese sake (in die verlede veral sake soos Sondagsport en -handel, dans en dobbelary) nie, maar ook makro-etiese sake soos armoede, magsmisbruik en die bewaring van natuurlike hulpbronne.

Die swyg en stilte van God, soos ons dit in Amos 8:11, 12 vind, is nie die laaste wat Hy oor sy volk besluit het nie. In die ou tyd het God op baie maniere tot mense gespreek deur die profete, maar in hierdie laaste dae het Hy tot ons gespreek deur die Seun (Heb 1:1). Die Seun het alle fasette van die oordeel wat Amos oor die Israeliete van sy tyd moes aankondig, gedra. Alle motiewe uit Amos 8 keer in die beskrywing van sy kruisdood terug: duisternis, godverlatenheid, dors (hier letterlik), dood en aardbewing. Op Goeie Vrydag word die oordeel voltrek oor die enigste Seun van God wat die oordeel dra – vir Israel en al die volke – sodat ons daarvan bevry kan word. Hy, die Seun van God, moes aan ŉ kruis hang en “Ek het dors!” uitroep “sodat die fontein van lewe kon begin vloei vir die wêreld” (Smit).

